
LANKIDETZA-HITZARMENA, EUSKAL AUTONOMIA ERKIDEGOKO ADMINISTRAZIO 
OROKORRAREN ETA AÑANAKO KUADRILLAREN ARTEKOA, GAZTE-ARLOTIK GAZTEEN 
EMANTZIPAZIOA SUSTATZEKO PROIEKTU INTEGRAL PILOTU BAT GARATZEKO, 
GAZTEAK PARTE-HARTZAILE IZANIK, TRANTSIZIO SOZIAL ETA DEMOGRAFIKOAREN 
TESTUINGURUAN. 

 
 
Rivabellosan, sinadura elektronikoaren egunean. 
 
 
Alde batetik, NEREA MELGOSA VEGA, Ongizate, Gazteria eta Erronka Demografikoaren sailburua, 
Ongizate, Gazteria eta Erronka Demografikoaren sailburua izendatzeko lehendakariaren ekainaren 24ko 
29/2024 Dekretuaren bidez izendatua, Gobernu Kontseiluak 2026ko irailaren 29ko bilkuran hartutako 
erabakiak ematen dion ahalmenaz baliatuz. 
 
Eta, bestetik, RUBÉN TORREMOCHA GALÁN, jauna, Añanako Kuadrillako lehendakaria, Gobernu 
Batzordeak hartutako erabakiaren bidez hitzarmen hau sinatzeko baimena duena. 
  
Bi alderdiek obligazioak hartzeko eta hitzarmenak egiteko gaitasuna aitortzen diote elkarri, eta hau 
 
 

ADIERAZTEN DUTE: 
 
Lehenengoa. – Gazteriaren martxoaren 10eko 2/2022 Legeak (aurrerantzean, Gazteriaren Legea), 9.1.i).1 
artikuluan, Euskal Autonomia Erkidegoko Administrazioari esleitzen dio emantzipatzeko informazioa, 
dokumentazioa, orientabidea eta akonpainamendua ematea, bai eta Gazteriaren Sisteman sartzen diren 
gainerako jarduera, zerbitzu eta ekipamenduak ere, edo izaera pilotukoak, gazteen emantzipazioa 
sustatzera zuzenduak, betiere biztanleria-sektore horretan espezializatuta dagoen eta Euskal Autonomia 
Erkidego osorako irisgarria edo proiektatua den politikaren esparruan, eta kalterik egin gabe gainerako 
administrazioekin, hau da, foru- eta toki-administrazioekin, izan litekeen elkarlanari. 
 
Bigarrena. – Gazteriaren Legearen 11.e) artikuluak Euskal Autonomia Erkidegoko toki-entitateei esleitzen 
die gazteen emantzipazioa bultzatzea udal-eremuan edo udalaz gaindikoan, foru-aldundiekin eta 
gazteriaren arloan eskumena duen Eusko Jaurlaritzako sailarekin koordinatuta, 9. artikuluan 
aurreikusitakoarekin bat etorriz. 
 
Hirugarrena. - Gazteriaren Legearen 23. artikuluak Gazteen Emantzipaziorako Euskal Sarea sortzen du. 
Sarea osatzen dute 9.1.i).1 artikuluan aipatutako Eusko Jaurlaritzaren eskumeneko jarduera eta 
zerbitzuek, eta EAEko gainerako administrazio publikoek gazteen emantzipazioa laguntzera 
zuzendutakoek, biztanleria-sektore horretan espezializatutako politika baten esparruan eta haien 
eskumeneko eremu geografikoan. 
 
Laugarrena. – Artikulu horrek Eusko Jaurlaritzan gazteriaren arloko eskumena duen sailari esleitzen dio: 
a) gazteen emantzipaziorako eta mugikortasunerako, itzulera barne, informazioa, orientabidea, 
bitartekotza, aholkularitza eta akonpainamendu integral, etengabeko eta pertsonalizatua eskaintzeko 
online zerbitzua sustatzea; gazteen emantzipaziorako zentroen sare bat bultzatu eta koordinatzea —
zentro horiek aurrez aurreko arreta eskainiko dute eta Euskadiko Gazte Informazio eta Dokumentazioaren 
Sarearekin, Gazteen Informazio eta Dokumentaziorako Euskadiko Zentro Koordinatzailearekin eta 
lurraldeetako zentroekin artikulatuko dira—; c) Gazteen Emantzipaziorako Euskal Sarea koordinatzea —
gune birtuala izango du gazteen emantzipazioaren inguruko ekosistema dinamizatzeko sailarteko, 

erakundearteko eta sektore arteko ikuspegiarekin, eta gazteak arlo honetan ekimenak dituzten sektore 
eta eragile sozial guztiekin lotuko ditu—. 
 
Halaber, laugarren apartatuan ezarritakoaren arabera, Gazteen Emantzipaziorako Euskal Sarearen 
esparruan —gazteriaren arloan eskumena duen Eusko Jaurlaritzako sailak koordinatuta— beste laguntza 
batzuk sustatuko dira, emantzipazioa laguntzen duten faktoreetan eragiteko helburuz, eta 
emantzipatzeko batez besteko adina murrizten zein neurritan lagundu duten ebaluatuko da eta 
jardunbide egokiak sistematizatuko dira, emantzipaziorako politikei eta berariazko laguntzei buruzko 
ezagutza partekatua sortzeko. 
 
Bosgarrena. - Gazteriaren Legearen 20.4 artikuluan aurreikusitakoaren arabera, gazteriaren arloan 
eskumenak dituen Eusko Jaurlaritzako sailak gazteen mugikortasunari eta migrazioei buruzko programa 
bat bultzatuko du, eragin egingo duena beste erkidego edo herrialde batzuetan dauden gazteen 
erakarpen, atxikipen, itzulera eta konexioaren gainean, gazte horiek autoktonoak izan edo ez. 
 
Bestalde, Lehendakariaren ekainaren 23ko 18/2024 Dekretuak (Euskal Autonomia Erkidegoko 
Administrazio Orokorreko sailak sortu, ezabatu eta aldatzen dituena eta sail bakoitzaren egitekoak eta 
jardun-arloak finkatzen dituena) Ongizate, Gazteria eta Erronka Demografikoaren Sailari esleitzen dizkio 
gazteriaren eta emantzipazioaren arloko egitekoak eta jardun-arloak. 
 
Añanako Kuadrillak, bestalde, programa honekin lotuko ditu gazteentzako hainbat zerbitzu —besteak 
beste, gazteentzako aholkularitza juridikoa— eta Añanako Kuadrillako hainbat eremu. 
 
Seigarrena. – Añanako Kuadrillak eta Euskal Autonomia Erkidegoko Administrazio Orokorrak proiektu 
pilotu batean parte hartu nahi dute, Añanako eta EAEko trantsizio sozial eta demografikoari erantzungo 
dioten gazteria-politikak (trantsizio-politikak) hedatzeko, esperientzia pilotuen ebaluaziotik abiatuta. Eta 
pilotua izango da, alde batetik, esperientzia osatuko duten zerbitzu eta programak kontuan hartuta, eta, 
bestetik, gazteriaren sistematik lan egingo delako emantzipazioa bultzatzeko, eta gazteak eurak parte-
hartzaile izanik. 
 
Proiektu pilotua eredu eraginkor bat sortzeko ezarriko da, beste udalerri batzuetan aplikatzeko modukoa, 
testuinguru bakoitzari egokitua. Ikuspegi hori zerbitzuen eta programen diseinuan ere hartu da kontuan, 
erro-errotik. Era berean, ekimen mota horrek Añanan izango duen inpaktua garrantzitsua izango da EAE 
osorako, gazte asko eta era askotakoak baitaude Enkarterrin bizi, lan egin edo ikasten. 
 
Proiektuaren ezaugarri bereizgarriak kontuan hartuta, gainera, berrikuntza-laborategi bat dela esan 
daiteke, gazteria-arloko trantsizio-politikak diseinatu, hedatu eta ikusarazteko balioko baitu, gazteen 
emantzipazioa errazteko eta erronka demografikoari erantzuteko. Gainera, proiektua ebaluatu, 
sistematizatu eta mailakatuko denez, proiekzio handiagoa izango du, eta bidea urratuko du Gazteen 
Emantzipaziorako Euskal Sarearen diseinuan eta hedapenean aurrera egiteko, Gazteriaren Legean 
aurreikusitakoa betez. 
 
Azaldutako guztia dela eta, lankidetza-hitzarmena sinatzea adosten dute. Hona hemen hitzarmenaren 
 

KLAUSULAK 
 
Lehenengoa. – Xedea. 
 
Hitzarmen honen xedea da baldintzak finkatzea Eusko Jaurlaritzak eta Añanako Kuadrillak konpromisoa 
har dezaten proiektu integral bat, programa pilotu bat, abian jartzeko. Proiektu hori Gazteriaren 
martxoaren 10eko 2/2022 Legearen (GL) 9.1.i).1 artikuluaren arabera eratu daiteke, gazteen 
emantzipazioa gazte-sistematik bertatik sustatuz, gazte-sistema indartuz eta gazteak beren autonomia-
prozesuaren protagonista gisa kokatuz. 

Hitzarmen honen parte dira hitzarmenaren batera doazen eranskinak, bereziki I. eranskina (aurrekontua), 
II. eranskina (zerbitzuak eta programak) eta III. eranskina (definizioak eta kontzeptuak). 
 
 
Proiektua Añanako Kuadrillan bizi, ikasi edo lan egiten duten 14 eta 36 urte bitarteko gazteei, eta 
lurraldearekin lotzeko borondatea dutenei zuzenduta dago. Lege horren 3.3 artikulua betez, programak 
zeharkako ikuspegia hartzen du, eragin inklusiboa eta emantzipazio-politiken ikuspegi irekia bermatuz. 
 
Esperientzia pilotu gisa, Añanako Kuadrillan ezartzeak esku hartzeko eredu eraginkor bat sistematizatzea 
du helburu. Ezagutza ebaluatzeko eta transferitzeko mekanismo zorrotzen bidez, lortutako emaitzak 
oinarri izango dira EAEko beste udalerri batzuetan antzeko politikak diseinatzeko. Emantzipaziorako 
Euskal Sarea egituratzea eta sendotzea da azken helburua, Gazteria Legearen 23. artikuluan 
aurreikusitakoaren arabera. 
 
Proiektuaren balio estrategikoa "ikasitako ikasgaiak" ateratzea da. Horretarako, bi erakundeek zerbitzu 
eta programa pilotuak ebaluatu, sistematizatu eta eskalatzeko konpromiso bateratua hartzen dute. 
Horretarako, Añanako Kuadrillak eta Eusko Jaurlaritzak kudeaketa koordinatua eta gainbegiratze tekniko 
jarraitua bermatuko dute. 
 
Bigarrena. – Zerbitzuak eta programak  
 
Proiektuak honako zerbitzu eta programa hauek izango ditu (horien deskribapen xehatua hitzarmen 
honen II. eranskinean jasotzen da): 
 
Gazteen bizi-ibilbideei laguntzeko aurrez aurreko zerbitzua; bi erakundeek sustatuko dute eta Eusko 
Jaurlaritzaren GAZ (Gazte-ibilbideak Abiarazteko Zerbitzua) zerbitzuarekin antolatuko da; Gazteen 
Emantzipaziorako Euskal Sarearen parte da, eta Eusko Jaurlaritzan gazteriaren arloko eskumena duen 
sailak koordinatzen du. 
 
GAZek online zerbitzua eta espazio birtuala antolatzen ditu, gazteen emantzipazioaren inguruko 
ekosistema bat dinamizatzeko, bai eta AMESLARIAK programa ere, mugikortasun-proiektuak edo bereziki 
migrazio-proiektuak dituzten gazteen erakarpena, itzulera, atxikipena eta konexioa sustatzeko, hurrenez 
hurren, zeinak Gazteriaren Legearen 23. artikuluan (online zerbitzua eta espazio birtuala) eta 20. 
artikuluko 4. apartatuan (AMESLARIAK programa) aipatzen baitira.  
 
Aurrez aurreko zerbitzua Añanako Kuadrillan kokatuko da, Kuadrillak zerbitzuaren eskura jarriko duen 
gune batean edo gehiagotan. Espazio horretan, hitzarmen honetan aipatzen diren baliabideak kokatuko 
dira, eta gazteen emantzipazioa sustatzeko jarduerak eta tailerrak ere bertan egingo dira. 
 
"Añana gaztea" 2026-2029 proiektu pilotua: landa-gazteen eredu integral baterantz 
 
Hitzarmen hau mugarri bat da "Añana Gaztea" proiektuaren sorreran, zeinaren xede nagusia baita 
Añanako Kuadrillako etorkizuneko Eskualdeko Gazteria Planaren (2026-2029) diseinu parte-hartzailea 
eta ezarpen esperimentala egitea. 
 
Proiektu pilotu hau ez da dokumentu estatiko batetik abiatzen, entzute aktiboko prozesu dinamiko batetik 
baizik. Planaren helburua da, hain zuzen, gazte askok justizia soziala, elkartasuna eta ingurumenarekiko 
konpromiso sendoa eskatzen dutela adieraztea, balio horiek baitira gure eskualdearen nortasuna 
definitzen dutenak. 
 
Gainera, programa eta zerbitzu horiek printzipio gidari hauen arabera taxutuko dira: 
 
Añanako Kuadrilla, bere berezitasun geografiko eta demografikoagatik, proiektu pilotu hau hedatzeko 
agertoki egokitzat jotzen da. Helburua ez da soilik zerbitzuak kudeatzea, sustraitze-ekosistema bat 

sortzea baizik. Proiektu honen helburua ez da soilik gazteak Añanan bizitzea, eskualdean bizia ahal izatea 
ere bada, hiri-ingurunearen aurrean ekitatea bermatuz. 
 

▪ Genero-ikuspegia eta ikuspegi intersekzionala: 
 
Zerbitzu eta programa guzti-guztietan, genero-ikuspegia eta ikuspegi intersekzionala dira oinarria. 
Helburua da ahaleginak egiteak denek beren emantzipazio-prozesua aukera berdinekin eraman 
dezaten, alegia, edozein generotakoak direla ere, eta inongo diskriminazio-faktore tartean sartu gabe 
eta, are gehiago, gogotik saiatuz diskriminazio anitza jasaten dutenei laguntzen. 
 

▪ Belaunaldien arteko ikuspegia: 
 
Hemen biltzen diren udal-zerbitzu eta -programek, denek ere, gizarte-antolaketa erantzukide eta 
solidarioa dute helburu, premia hori bete nahian dabiltza, belaunaldi batzuk eta besteak aintzat 
hartuz: adibidez, elkarri laguntzeko jarduerak antolatuko dira (adinekoen mentoretza gazteei 
laguntzeko, gazteek adinekoei laguntzea) eta belaunaldien arteko elkarrizketa eta topaketa 
bideratuko dira. Gainera, belaunaldien arteko ikuspegia hartzeak esan nahi du jarduera batzuk adina 
alde batera utzita diseinatuko direla, belaunaldi ezberdinetakoek parte hartzeko moduan, gazteek 
zein helduek. 
 

• Genero-ikuspegia, aniztasuna eta LGTBI+: 
Proiektuak aniztasuna "landakotzeko" konpromisoa hartzen du. Hortaz, arreta protokoloak ezarriko 
dira sexu-orientazioa edo genero-identitatea hirietarako exodoaren eragile izan ez daitezen. BIZI 
ardatzeko ekintza guztiek (osasuna, prebentzioa eta psikologia) begirada feminista eta 
intersekzionala izango dute, landa-ingurunean indarkeria matxistak detektatzeko eta 
desagerrarazteko. 
 

• Euskara kohesio-ardatz: 
Proiektuaren hedapena euskara biziberritzeko gune bat izango dela bermatzen da. Ez da 
itzulpenetara mugatuko, jatorrizko edukiak sortzera baizik (Gaztea podcasta, adibidez) eta euskara 
harreman naturaleko hizkuntza izango da aisialdiko jardueretan, eskualdeko kultura-nortasuna 
indartuz tokiko erakundeekin lankidetzan. 
 

• Irisgarritasun unibertsala eta guztiontzako diseinua 
Informazio fisikoko puntuak, plataforma digitalak eta aisialdi inklusiboko jarduerak irisgarritasun 
fisiko, sentsorial eta kognitiboko irizpideen arabera diseinatuko dira. Dibertsitate funtzionala duten 
gazteek bermatuta izango dituzte gainerako herritarrek dituzten emantzipazio-baliabide berberak. 
 

• Turismo jasangarria eta landa-ondarea: 
Kuadrillaren ahalmena aprobetxatuz (Gatz Harana, natura, ondarea), BIZI ardatzak, gazteen 
formakuntza eta enplegua balio erantsiko turismoarekin lotuko ditu. Gazteak sektoreko ekintzaileak 
izatea sustatuko da, ondarea tokiko negozio-aukera jasangarri bihurtuz. 
 

  
Hirugarrena. - Izaera juridikoa 
 
1.- Hitzarmen hau administratiboa da, Sektore Publikoaren Araubide Juridikoaren urriaren 1eko 40/2015 
Legearen 47. artikuluan eta hurrengoetan xedatutakoari jarraikiz, eta Sektore Publikoko Kontratuei 
buruzko azaroaren 8ko 9/2017 Legearen aplikazio-eremutik kanpo geratzen da. 
 
2.- Hitzarmen honen interpretaziotik, ondorioetatik edo suntsiarazpenetik sor daitekeen edozein 
auzitarako, alderdiek adostu dute hitzarmen honetan araututako Jarraipen Batzordearen esanetara 
jartzea; hala ere, adostasunik lortu ezean, administrazioarekiko auzien jurisdikziora joko da, 

Administrazioarekiko auzien jurisdikzioa arautzen duen uztailaren 13ko 29/1998 Legean 
aurreikusitakoaren arabera. 
 
Laugarrena. – Eusko Jaurlaritzaren betebeharrak 
 
Eusko Jaurlaritzan gazteriaren arloko eskumena duen sailak betebehar hauek izango ditu: 
 

▪ Hitzarmena gauzatzeko behar den guztian Añanako Kuadrillarekin koordinatzea. 
 

▪ Añanako Kuadrillarekin batera, zerbitzu eta programa guztiak diseinatu, ebaluatu eta sistematizatzea. 
Jarduera horiek lagungarri izan behar dute proiektu pilotua gero EAEko beste udalerri batzuetara 
igarotzeko. 

 

▪ Proiektura behar beste baliabide bideratzea, zerbitzuak eta programak gauzatu ahal izan daitezen, II. 
eranskinean zehaztutako programa-konpromiso espezifikoen arabera. Eta, bereziki, gazteen 
emantzipazioari laguntzeko aurrez aurreko zerbitzua sustatu eta koordinatzea, hura eskaintzeko 
online zerbitzuak egituratuta, eta koordinazioa bere gain hartuz Gazteen Emantzipaziorako Euskal 
Sarearen esparruan, Gazteriaren Legean aurreikusitakoaren arabera. Zehazki: 

 

- Eusko Jaurlaritzak garatutako emantzipazioaren inguruko online zerbitzua eta espazio birtuala 
(webgunea eta APPa) Udalak bultzatutako aurrez aurreko zerbitzuarekin konektatzen direla 
ziurtatzea, zerbitzu horiek gazte-informazioaren sarearekin konektatzen direla bermatzea eta, 
horretaz gain, beste hauek ere sustatzea: baliabideen ahalik eta aprobetxamendurik handiena, 
taldeen arteko lankidetza, prestakuntza- eta ikuskapen-ekintza partekatu batzuk barne, eta 
hartzaileen eta erabiltzaileen arretaren koherentzia. 
 

▪ Añanako Kuadrillarekin batera, zerbitzu eta programen jarraipena egitea, behar diren neurriak har 
daitezen horiek guztiak hedatzen eta behar bezala gauzatzen direla ziurtatzeko, eta Jarraipen 
Batzordearen esku jartzea behar diren memoria, txosten eta dokumentuak. 
 

▪ Proiektua elkarrekin finantzatzea, bi alderdien konpromiso ekonomikoei buruzko klausulan eta I. 
eranskinean aurreikusitakoaren arabera. 

 

▪ II. eranskinean deskribatutako programa bakoitzeko konpromiso espezifikoak betetzea. 
 
Bosgarrena. – Añanako Kuadrillaren betebeharrak 
 
1.- Hauek dira Añanako Kuadrillaren betebeharrak: 
 

▪ Hitzarmena gauzatzeko behar den guztian Eusko Jaurlaritzarekin koordinatzea. 
 

▪ Eusko Jaurlaritzarekin batera, zerbitzu eta programa guztiak diseinatu, ebaluatu eta sistematizatzea, 
geroago, beste udalerri batzuetara igarotzean izango duten diseinua, ebaluazioa eta sistematizazioa 
kontuan hartuta. 
 

▪ Proiektua osatzen duten zerbitzu eta programa guztiak gauzatzea, hitzarmenen honetan eta 
Gazteriaren Legean aurreikusitakoaren arabera. Zehazki: 

 

- Aurrez aurreko zerbitzua emantzipazioaren inguruko online zerbitzuarekin eta espazio 
birtualarekin (webgunea eta APPa) konektatzen dela ziurtatzea, bai eta Gazteen 
Emantzipaziorako Euskal Sarearekin eta gazte-informazioaren sarearekin ere —Eusko 
Jaurlaritzak koordinatzen ditu horiek guztiak—. Horretarako, baliabideen ahalik eta 
aprobetxamendurik handiena sustatuko da, baita taldeen arteko lankidetza ere, prestakuntza- 

eta ikuskapen-ekintza partekatu batzuk barne, eta hartzaileen eta erabiltzaileen arretaren 
koherentzia. 
 

▪ Proiektura behar beste langile eta behar den ekipamendua bideratzea, aipatutako zerbitzuak eta 
programak gauzatu ahal izan daitezen, II. eranskinean zehaztutako programa-konpromiso 
espezifikoen arabera. 
 

▪ Lankidetzan, zerbitzu eta programen jarraipena egitea, neurri egokiak hartuz behar bezala hedatzen 
eta gauzatzen direla ziurtatzeko. 
 

▪ Jarraipen Batzordearen esku jartzea behar diren memoria, txosten eta dokumentuak, eta dagozkien 
ekintzen gastuak aurkeztea hala eskatzen denean. 
 

▪ Proiektua elkarrekin finantzatzea, bi alderdien konpromiso ekonomikoei buruzko klausulan eta I. 
eranskinean aurreikusitakoaren arabera. 

 

▪ II. eranskinean deskribatutako programa bakoitzeko konpromiso espezifikoak betetzea. 
 
Seigarrena. – Koordinazio eta Jarraipen Batzordea 
 
1. – Koordinazio eta Jarraipen Batzordea sortuko da, alderdi sinatzaileen ordezkari hauek izango direla 
kideak: 
 
a) Eusko Jaurlaritzak izendatutako bi ordezkari; horietako bat batzordeburua izango da. 
b) Añanako Kuadrillak izendatutako bi ordezkari. 
 
Jarraipen Batzordea sei hilean behin bilduko da, edo biltzeko premia dagoen bakoitzean. 
 
Jarraipen Batzordeak eskura dauka egoki irizten dituen adituak eta teknikariak gonbidatzea bileretara, 
aztergaiei buruzko aholkuak emateko Batzordeari. 
 
2. – Koordinazio eta Jarraipen Batzordeak eskuduntza hauek izango ditu: 
 

⎯ Hitzarmenaren eta proiektuaren jarraipena egitea, eta, besteak beste, alderdi hauei 
erreparatzea: 
· helburu orokorrak eta operatiboak versus emaitzak; 
· xedeko hartzaileak versus erabiltzaileak; 
· jardueren programa eta egutegia versus jarduera gauzatzea; 
· ezarpen-plana versus plana gauzatzea; 
· behar diren baliabideak, finantzaketa-plana, bi alderdien konpromisoak versus baliabideen 

eskuragarritasuna eta konpromisoak betetzea; 
· aurreikusitako gazteen komunikaziorako eta partaidetzarako tresnak versus hedapena; 
· aurreikusitako entitate publiko eta pribatu kolaboratzaileak versus elkartuak. 

⎯ Lankidetzarako espazioak proposatu eta dinamizatzea, hitzarmenaren eta proiektuaren 
aurreikuspenak bultzatzeko, eta, azkenik, Gazteriaren Legea hedatzeko. 

⎯ Hitzarmenak dakartzan interpretazio- eta betetze-arazoak konpontzea. Halaber, hitzarmenaren 
edozein aldaketa proposatzea sinatu duten alderdiei. 

 
Ordezkatutako alderdi guztiak ados jarrita hartuko dira erabakiak. Klausula honetan berariaz ezarri ez 
denarekin lotuta, Sektore Publikoaren Araubide Juridikoaren urriaren 1eko 40/2015 Legearen atariko 
tituluko II. kapituluko 3. atalean xedatutakoaren arabera arautuko dira Batzordearen funtzionamendua 
eta araubide juridikoa. 

3. Hedapen operatiboa (I. eranskinarekin lerrokatuta) 

ARDATZ 
ESTRATEGIKOA 

INPAKTU SOZIALA ETA TEMATIKOA 

1. ARDATZA: 
BULTZATU 

Arreta enplegu berdean eta turismoan: prestakuntza eta merkataritza-
laguntza, sektore tradizionalak eta atal digital berriak profesionalizatzeko, 
talentuak ihes egitea saihestuz eta landa-eremuan ekintzailetza sustatuz. 

2. ARDATZA: 
BIZI 

Osasun mentala eta gizarte-ongizatea: arreta psikologiko modernoa 
(WhatsApp bidez eta aurrez aurre); adikzioen prebentzioa, ikuspegi 
komunitarioarekin, eta ingurune naturala gimnasio sozial gisa erabiliko duen 
kirol inklusiboa sustatzea. 

3. ARDATZA: 
PARTE HARTU 

Gobernantza eta narratiba berriak: Gazte podcastak eta partaidetza-
prozesuek eragin politikoko tresnak ematen dizkiete gazteei, eta haien ahotsa 
kontuan hartzen dela ziurtatzen dute Añanako Kuadrillaren etorkizuna 
diseinatzerakoan. 

 
4. Kuadrilla eskalagarritasun-laborategi gisa (EAE). 
 
Hitzarmen honek, Añana Euskal Landa Ingurunerako Erreferentzia Zentro bihurtuko du. Balio erantsia 
metodologia honek dakar: 

1. Diseinua: zerbitzuak landa-errealitatetik sortzea. 
2. Ebaluazioa: berdintasunean, euskararen erabileran eta inklusioan duen eragina neurtzea. 
3. Sistematizazioa: jardunbide egokien gida bat sortzea, Eusko Jaurlaritzak EAEko beste edozein 

eskualdetan aplikatzeko. 
 
Zazpigarrena. – Konpromiso ekonomikoak 
 
Programa garatzeko aurreikusi den gastu-aurrekontua 358.000,00 eurokoa da. Añanako Kuadrillak 
aurrekontuaren % 50,27 finantzatuko du (180.000,00 €), eta Eusko Jaurlaritzak gainerako % 49,73 
(178.000,00 €), ezarritako urteko banakapenaren arabera (ikusi I. eranskina - Aurrekontua). 
 

 Añanako Kuadrilla EUSKO JAURLARITZA 

2026 90.000 89.000 

2027 90.000 89.000 

 
Eusko Jaurlaritzak horrela ordainduko dizkio urtero Añanako Kuadrillari hitzartutako zenbatekoak: 
 

- Hitzarmena sinatu ondoren, 2026ari dagozkion 89.000 €-ko zenbatekoa, 2026ko 1001122001 
1.32220.24499 2022/001967 aurrekontu-partidaren kargura. 
 

- 2027ko 89.000 €-ko zenbatekoa, 2027ko 1001122001 1.32220.24499 2022/001967 aurrekontu-
partidaren kargura, 2028ko lehen hiruhilekoan ordainduko da, koordinazio- eta jarraipen- 
batzordeak jarduerak behar bezala gauzatu direla baliozkotu ondoren. 

Añanako Kuadrillak, aurrekontu-kreditu nahikoa izango du hitzarmen hau sinatzean bere gain hartutako 
betebehar ekonomikoei aurre egiteko. 
 
Bi alderdiek kanpoko ekarpenak erabili ahal izango dituzte beren konpromiso ekonomikoak finantzatzeko. 
Ekarpen horiek ez dituzte hitzarmenaren baldintzak aldatuko, baldin eta proiekturen batean 
gainfinantzaketarik gertatzen ez bada. Gainfinantzaketarik izanez gero, beste alderdiari jakinaraziko zaio, 
eta Jarraipen Batzordea bildu egingo da. Hitzarmena zortzigarren klausularen arabera berrikusi ahal 
izango da. 
 
Zortzigarrena. – Aldatzeko araubidea 
 
Edozein alderdik noiznahi proposatu ahal izango du hitzarmena berrikustea, egokitzat jotzen dituen 
aldaketak egiteko. 
 
Berrikuspenak egiteko, alderdi sinatzaileen adostasuna beharko da, eta alderdiek sinatuko duten 
dokumentua eranskin baten bidez gehituko dira.   
 
Aldaketak funtsezkoak badira, apirilaren 25eko 144/2017 Dekretuaren 55. artikuluan xedatutakoa beteko 
da, eta Gobernu Kontseiluaren eskumena izango da horiek onartzea. 
 
 
Bederatzigarrena. - Hitzarmena azkentzea. 
 
Honako hauek dira hitzarmen hau suntsiarazteko arrazoiak:  
a) Hitzartutako epea edo haren luzapenarena igaro izana.  
a) Erakunde sinatzaileek aho batez hartutako erabakia, idatziz gauzatu beharko da.  
b) Alderdi sinatzaileetako batek hitzarmena salatzea. Salaketa idatziz formalizatu beharko da, 
aurreikusitako epemuga baino hilabete lehenago, gutxienez.  
d) Hitzarmenaren xede diren jarduerak garatzeko gerora sortutako ezintasuna (legezkoa edo materiala).  
e) Alderdi sinatzaileetako batek bere gain hartutako betebeharrak eta konpromisoak ez betetzea. Hori 
Sektore Publikoaren Araubide Juridikoaren urriaren 1eko 40/2015 Legearen 51.2.c) artikuluan 
aurreikusitakoaren arabera gauzatuko da, eta, hala badagokio, eragindako kalte-galeren kalte-ordaina 
emango da. Horrek berekin ekarriko du gauzatu ez den edo bete ez den zatiari dagokion zenbateko 
proportzionala itzultzea. 
f) Epaileak hitzarmena deuseztatzeko erabakia hartzea.  
g) Indarreko legerian kontratua suntsiarazteko aurreikusitako beste edozein arrazoi. 
 
Hamargarrena. - Indarraldia 
 

Hitzarmen honek 2 urteko iraupena izango du, eta sinatzen denetik aurrera izango ditu ondorioak eta 
behartuko ditu parte-hartzaileak.   

Aurreko apartatuan aurreikusitako epea amaitu aurreko edozein unetan, hitzarmenaren sinatzaileek aho 
batez adostu ahal izango dute hura luzatzea, gehienez ere beste 2 urtez. 

 
Adostutakoa behar bezala jasota gera dadin, eta ados daudela erakusteko, bi alderdiek hitzarmen honen 
bi ale sinatu dituzte, goiburuan adierazitako egunean eta lekuan.  

  
 
Nerea Melgosa Vega  

Eusko Jaurlaritzako Ongizate, Gazteria eta Erronka Demografikoaren sailburua 

 
Rubén Torremocha Galán 

Añanako Kuadrillako presidentea.

I. ERANSKINA. AURREKONTUA 
 
 
GUZTIRA, 358.000,00 euro. Añanako Kuadrillak aurrekontuaren % 50,27  finantzatuko du (180.000,00 €), 
eta Eusko Jaurlaritzak gainerako % 49,73 (178.000,00 €), ezarritako urteko banakapenaren arabera. 
 
 

Kontzeptua Kuadrilla, 2026 
Eusko Jaurlaritza 

2026 
Kuadrilla, 2027 

Eusko Jaurlaritza 
2027 

Lehen instalazioa eta mantentze-lanak 2.000,00 € 9.000,00 € - 2.000,00 € 

Eskualdeko pertsonala (% 80ko dedikazioa) 52.000,00 € - 52.000,00 € - 

Prestakuntza 6.000,00 € 17.000,00 € 6.000,00 € 17.000,00 € 

Gazte kalteberen gizarte-integrazioa - 5.000,00 € - 5.000,00 € 

1. ARDATZA, GUZTIRA 60.000,00 € 31.000,00 € 58.000,00 € 24.000,00 € 

Kontzeptua Kuadrilla, 2026 
Eusko Jaurlaritza 

2026 
Kuadrilla, 2027 

Eusko Jaurlaritza 
2027 

Hainbat programa: gazte-kirola; udalen 
artekoak; sentsibilizazioa; Añana euskaraz;, 

LGTBI topaketak, eskualde inklusibo segurua 
eta aktiboa bultzatzeko. 

20.000,00 € 23.000,00 € 22.000,00 € 30.000,00 € 

Ongizatea, gizarte-laguntza eta haurtzaroa:   
eskualdean beharren atzemate goiztiarra, 

errotzea, orientabide psikologikoa 
segurtatzen ditu  

- 12.000,00 € - 12.000,00 € 

2. ARDATZA, GUZTIRA 20.000,00 € 35.000,00 € 22.000,00 € 42.000,00 € 

Kontzeptua Kuadrilla, 2026 
Eusko Jaurlaritza 

2026 
Kuadrilla, 2027 

Eusko Jaurlaritza 
2027 

Gazte kontseiluarekiko kogobernantzarako 
zuzeneko kudeaketako partida, gazteek 

zuzenean finantzatu ditzaten beren 
proiektuak, beren autonomia eta kultura 

demokratikoa sustatuz, eta Gaztea podcasta 

10.000,00 € 23.000,00 € 10.000,00 € 23.000,00 € 

3. ARDATZA, GUZTIRA 10.000,00 € 23.000,00 € 10.000,00 € 23.000,00 € 

GUZTIRA 90.000,00 € 89.000,00 € 90.000,00 € 89.000,00 € 

II. ERANSKINA.  ZERBITZU ETA PROGRAMA PILOTUAK 
 
GAZTEEN BIZI-IBILBIDEEI LAGUNTZEKO AURREZ AURREKO ZERBITZUA (Gazteen Emantzipaziorako 
Euskal Sarea) 

 
Gazteen Emantzipaziorako Euskal Sarean integratua dagoen doako zerbitzu pilotua da, sarbide unibertsala 
duena eta pertsona edo pertsona-taldeei aurrez aurreko arreta ematen diena. Zerbitzu horrek 
informazioa, orientazioa, bitartekotza, aholkularitza eta akonpainamendu integral eta pertsonalizatua 
ematen die 14-36 urte bitarteko pertsonei, banaka edo kolektiboki, emantzipaziora bideratutako 
ibilbideetan; hau da, familia-etxetik irteteko, mugikortasun-proiektu bat dutenean edo, bereziki, migrazio-
proiektu bat duten pertsonei bideratzen da. 
 
Eusko Jaurlaritzaren GAZ zerbitzuarekin (Gazte-ibilbideak Abiarazteko Zerbitzua) konektatuta egongo da. 
Zerbitzu horren barnean sartzen dira online zerbitzua, gazteen emantzipazioaren inguruko espazio 
birtuala eta GAZen integratuta dagoen AMESLARIAK programa, mugikortasun- eta migrazio-proiektuak 
dituzten gazteak erakartzeko, haiek itzularazteko, bertan atxikitzeko eta bertara lotzeko, 2/2022 Legearen 
23. artikuluarekin bat etorriz.1 
 
Gazteria-sistemako beste zerbitzu batzuekin konektatuko da, OMIJekoekin nahiz, bereziki, gazteentzako 
informazio-zerbitzuekin, 2/2022 Legearen 23. artikuluan aurreikusitakoaren arabera. 
 
NORI ZUZENTZEN ZAION: Añanako kuadrillan bizi, ikasi edo lan egiten duten edo hala egin nahi luketen 
14 eta 36 urte bitarteko pertsonei, edozein dela ere haien administrazio-egoera. 
 
PRESTAZIOAK: informazio, orientabidea, bitartekotza, aholkularitza eta akonpainamendu pertsonalizatua 
(ikusi definizioak III. eranskinean, hitzarmenari aplikatu beharreko definizio eta kontzeptuei buruzkoan). 
Ez da izapiderik egiten, eta ez da ordezten beste sistema batzuetako informazio edo orientabide 
espezializatua. 
 
JARDUERA-EREMUAK: prestakuntza, enplegua, ekintzailetza, etxebizitza, gizarte-baliabideak eta 
integraziorako baliabideak, autonomiarako gaitasunak, mugikortasuna —itzulera barne—... 
Emantzipazioaren arloko beharrak eta eskaerak ezagutzeak eta aztertzeak aukera emango du 
hobekuntzak eta ekimen berriak bultzatzeko eta erakunde eskudunei hobekuntzak proposatzeko. 
 
HELBURU OROKORRAK: Añanan bizi diren gazte emantzipatuen tasa handitzea eta emantzipatzeko batez 
besteko adina murriztea, faktore objektiboak (informazioa) eta subjektiboak azpimarratuz (ahalduntze 
pertsonala eta emantzipaziorako trebetasunak lortzea). 
 
HELBURU OPERATIBOAK: gazteek eguneratutako, gertuko eta kalitatezko informazioa izatea aipatutako 
eremuetan, eta haien beharrizanetara egokitzen diren eta eskura dituzten baliabideak eskuratzea, bai eta 
beste laguntza pertsonalizatu batzuk ere (orientabidea, bitartekotza, aholkularitza eta 
akonpainamendua), jarraituak eta proaktiboak, beren ibilbideak diseinatzeko eta hedatzeko. 
 

 
AMESLARIAK programak gazteek eta, hala badagokio, familiek, hauek egin ditzaten sustatuko du: 

- Gazteek mugikortasun-programetan parte hartzea, EAErekiko loturari eutsiz eta, ahal bada, haien partaidetza, ahal izanez gero, 
aldez aurretik zehaztutako proiektu batekin lotuz (atxikipena). 

- Gazteek migrazio-proiektuak prestatzea beren bizi-proiektua EAEn garatzeko, aurrerapenarekin eta laguntzekin (erakarpena). 

- Mugikortasun- edo migrazio-proiektu batengatik luzaz Euskal Autonomia Erkidegotik kanpo egon ondoren, berriz ere EAEra itzultzea, 
hemen duten bizi-proiektuari berriro ekiteko (itzulera). 

- Edo beren interesak, gaitasunak, sareak... EAEn edo bizi diren herrialdean eragin ekonomiko edo soziala duten gizarte-, enpresa 
edo erakunde-ekimenekin konektatzea, EAEn bizi izan diren euskal herritarrak zein atzerritarrak izan (konexioa). 

EZAUGARRI OROKORRAK: Doakoa eta edonorentzat eskuragarri dagoen zerbitzua, erabiltzaileen 
inguruabarrak edozein direla ere, eta, beraz, profil (adina, generoa, jatorria…) eta egoera desberdinak 
dituzten gazteei egokitua: familiaren laguntzarik ez dutenei, emigratuei eta itzulera-prozesuetan 
daudenei, sorlekura itzuli direnei, etab. 
 
 
Eskaintzen diren gaietan bereziki prestatutako eta prestazioetan eta jarduera-eremuetan bereziki 
trebatutako profesionalek emango dute zerbitzua. Aurrez aurreko zerbitzua da, beste komunikazio-kanal 
batzuekin osatuta (kanal anitzekoa) eta Gazteen Emantzipaziorako Euskal Sarearekin, GAZ zerbitzuarekin 
eta AMESLARIAK programarekin antolatuta dago: 
 

▪ Gazteria Zuzendaritzak gazteentzako online zerbitzu bat eta espazio birtual bat (webgunea eta APPa) 
jarriko ditu, emantzipazioaren arloko baliabide interesgarriei buruzko informazio eguneratua 
emateko eta gazteen eta gai horretan interesa duten beste eragile batzuen arteko elkarreragina 
sustatzeko. 
 

▪ Gazteria Zerbitzuak, gutxienez astelehen, asteazken eta ostiraletan emango du zerbitzua arratsaldez; 
goizez, berriz, larunbatetan. OMIJen emango da zerbitzua, behin-behinean, harik eta leku bat eduki 
arte hiriko gazteei zuzendutako baliabide guztiak bildu eta haien hazkunde pertsonaleko prozesuei 
laguntzeko. 
 

▪ Bi erakundeek telefonoa, posta elektronikoa edo sare sozialak prestatu ditzakete komunikazio-bide 
gisa. Udalaren kanal horiek aurrez aurreko arretaren osagarri izango dira eta, beraz, arreta jasotzen 
ari direnei zuzenduko zaizkie.

ALDERDIEN KONPROMISOAK (zehazki zerbitzuarenak eta programarenak) 
 
Eusko Jaurlaritzaren ardura izango da: 
 

▪ Espazio birtuala (webgunea eta APPa) diseinatu, martxan jarri, mantendu eta informazioz elikatzea, 
edukiak Añanako Kuadrillarekin trukatuz. 

▪ Taldeen trebakuntzan parte hartzea, GAZ – AMESLARIAK taldearekin partekatutako prestakuntza- eta 
ikuskapen-ekintzen bidez. 

▪ Zerbitzuaren diseinuan, lehen instalazioan, programazioan eta komunikazioan laguntzea. 

▪ Programaziotik eratorritako gastuak, I. eranskinean zehaztutako zenbatekoen arabera. 
 

Añanako Kuadrillaren ardura izango da: 
 

▪ Aurrez aurre jardungo duen zerbitzua kontratatzea (Añanako Kuadrillaren Gazteria Zerbitzuak 
gainbegiratuta jardungo du). 

▪ Pertsonek zerbitzua erabiltzeko kudeaketa-lanak egitea. 

▪ Zerbitzua aurrera ateratzeko behar den ekipamendua haren eskura jartzea, eta, bereziki: 

✓ Arreta pertsonalizaturako gela/bulego bat. Bi langilerentzako lekua izango duen gune bat 
prestatuko da; pertsona horien zeregina izango da informazioa, orientabidea, bitartekotza, 
aholkularitza eta akonpainamendu pertsonalizatua ematea; horrez gain, dokumentazio-, 
plangintza- eta koordinazio-gune izango da eta talde-jarduerak, lantegiak eta abar sustatzen ere 
arituko da. Bulegoak eginkizun horiek betetzeko behar diren altzariak eta ekipamendu teknikoa 
izango ditu; gutxien-gutxienez, jendeari arreta lasai eta pribatua emateko gune bat egongo da 
bertan. 

✓ Halaber, kontsultagune bat eduki behar du, norberak bere kontsultak bere kasa egiteko 
modukoa, beharrezko materialak eta Interneterako doako sarbidea dituena. Kontratatutako 
langileek espazio hori erabiltzen lagunduko dute. 

✓ Bilerak, hitzaldiak eta zerbitzuarekin lotutako talde-jarduerak egiteko moduko gela bat. 
 
Zerbitzuaren esku jartzen diren instalazioek irisgarritasun-arauak beteko dituzte, eta funtzioa betetzeko 
behar duten ekipamendua izango dute.  
 

▪ Kontsumo elektrikoak, klimatizazioak, telefonoak, Internetek edo garbiketak eragindako gastu 
arruntak, zerbitzuan diharduten langileen orduei dagozkienak, I. eranskinean zehaztutako 
zenbatekoen arabera. 

▪ Programaziotik eratorritako gastuak, I. eranskinean zehaztutako zenbatekoen arabera. 
 
 
Bi alderdien kontura izango da aurrez aurreko arreta-zerbitzua online zerbitzuarekin eta espazio 
birtualarekin konektatzea, bai eta AMESLARIAK programarekin ere. Zerbitzua hobetzeko estrategia 
komunak diseinatzeko behar den informazioa partekatzeko konpromisoa ere hartzen dute bi alderdiek. 
 
 
"AÑANA GAZTEA" 2026-2029 PROIEKTU PILOTUA: LANDA-GAZTERIAREN EREDU INTEGRAL BATERANTZ 
 
Hitzarmen hau mugarri bat da "Añana Gaztea" proiektuaren sorreran, zeinaren xede nagusia baita 
Añanako Kuadrillako etorkizuneko Eskualdeko Gazteria Planaren (2026-2029) diseinu parte-hartzailea 
eta ezarpen esperimentala egitea. 
 
Proiektu pilotu hau ez da dokumentu estatiko batetik abiatzen, entzute aktiboko prozesu dinamiko batetik 
baizik. Planaren helburua da, hain zuzen, gazte askok justizia soziala, elkartasuna eta ingurumenarekiko 
konpromiso sendoa eskatzen dutela adieraztea, balio horiek baitira gure eskualdearen nortasuna 
definitzen dutenak. 

1. Diseinu-prozesuaren mugarriak: 
Plana benetako eraldaketa-tresna izan dadin, neurrien diseinua gazteen arazoei, beharrei eta itxaropenei 
buruzko lehen eskuko diagnostiko batean oinarrituko da. Añanako kuadrillako kide izatearen sentimendua 
eta harrotasuna indartu nahi ditugu, gazteek beren bizi-proiektuak hemen garatzea erabaki dezaten 
beharrezkoak dituzten aukerak eskainiz. 
Planaren diseinua zeharkako bektore hauen inguruan egituratuko da: 
 

• Berdintasuna eta intersekzionalitatea: genero-ikuspegia eta LGTBI+ aniztasunarekiko arreta 
espezifikoa, landa-ingurunea askatasun- eta segurtasun-eremu bat dela ziurtatuz. 

• Hizkuntza-normalizazioa: euskara, kohesiorako komunikazio-hizkuntza eta etorkizuneko lan-
tresna. 

• Irisgarritasuna eta lurralde-kohesioa: zerbitzuak eskualdeko gune guztietara iristen direla 
bermatzea, oztopo fisiko eta digitalak ezabatuz. 

• Iraunkortasuna eta turismoa: emantzipazioa natura-ondarearen zaintzarekin eta turismo 
arduratsuaren garapenarekin lotzea, enpleguaren motor gisa. 
 

2. Esku-hartzearen egitura (26 neurri):): 
 
Proiektu pilotu horren esperimentazioaren bidez, 26 neurri estrategiko definituko dira, aurrekontuko hiru 
ardatzen inguruan egituratuta (I. eranskina). Ardatz horiek bat datoz Eusko Jaurlaritzaren Gazteriaren 
2/2022 Legearekin. 

• 1. ARDATZA: BULTZATU (gazte emantzipatuak): trantsizio sozial eta demografikoari aurre 
egiteko ibilbideak diseinatzeari lehentasuna eman, gizarte zahartu baten testuinguruan, 
ekonomia- eta bizitegi-autonomia erraztuz. 

• 2. ARDATZA: BIZI (gazte aktiboak): osasun mentaleko, ongizate emozionaleko, kultura 
inklusiboko eta kirol irisgarriko ekosistema bat sortu. 

• 3. ARDATZA: PARTE HARTU (gazte parte-hartzaileak eta konprometituak): azteen lidergoa eta 
eskualdeko kudeaketan eragin politikoa izan dezaten sustatu. 
 

3. Europako Estrategia Operatiboa: 
 
"Añana Gaztea" proiektua bat etorriko da EBren Gazteentzako Estrategiaren esparruekin: 

• INPLIKATU: Añanako gazteek bizitza demokratikoan eta Añanako Kuadrillako erabakietan parte 
hartzeko bideak sortu. 

• KONEKTATU: mugikortasuna, boluntariotza eta kulturen arteko ulermena sustatu, landa-
eremuko gazteak EBko gainerako herrialdeekin harremanetan jar daitezen erraztuz, errotzea 
galdu gabe. 

• GAITU: konpetentziak eskuratzen, gizarte-berrikuntzan jarduten eta tokiko talentu gaztea 
aintzatesten lagundu, etengabeko prestakuntzako prozesuen bidez. 

 
EKINTZA-PROGRAMA "AÑANA GAZTEA" PROIEKTU PILOTUA 

1. ARDATZA: BULTZATU (emantzipazioa eta autonomia) 

Fokua: Gazteak eskualdean errotzeko oinarri materialak sortzea. 

Eremua: PRESTAKUNTZA ETA TREBAKUNTZA 

• 1. neurria. Familientzako gizarte eta hezkuntzaren arloko akonpainamendua: esku hartzeko 
programak, landa-ingurunean familiei seme-alabak hazten laguntzeko eta eskola-uztea 
saihesteko, adingabeen ongizate emozionala ziurtatuz. 

• 2. neurria. Balioetan eta iraunkortasunean oinarritutako prestakuntza: erantzukizun 
komunitarioari, genero-berdintasunari, natura-ondarearen eta ingurumenaren errespetuari eta 
abarri buruzko tailerrak ikastetxeetan. 

• 3. neurria. Arrakastarako orientabidea euskaraz: prestakuntza-ibilbideei buruzko aholkularitza-
zerbitzuak, euskarazko trebakuntza teknikoa sustatuz tokiko sektore estrategikoentzat. 
 

Eremua: ENPLEGUA, EKINTZAILETZA ETA TURISMOA 
 

• 4. neurria. Emantzipazio ekonomikorako ibilbideak: enpleguaren inguruko baliabideen gaineko 
informazioa eta laguntza pertsonalizatua, landagune sakabanatuenetako gazteei begira. 

• 5. neurria. Soft Skills eta XXI. menderako konpetentziak: elkarlaneko ikaskuntzaren eskaintza, 
mundu akademikoaren eta lan-munduaren arteko arrakala murriztuko duena, EAEko hizkuntza- 
eta lanbide-errealitatera egokituta. 

• 6. neurria. Tokiko enplegua eta enplegu publikoa dinamizatzea: eskualdean lehen lan-
esperientziak sustatzea eta enplegu publikoa eta pribatua lortzeko aholkularitza ematea. 

• 7. neurria. Landa-ekintzailetza eta turismo jasangarria: talentu gazteari laguntzeko ekosistema 
bat sortzea, ekintzailetza tokiko aktiboekin lotuko duena, hala nola Gatz Haranarekin edo 
ekoturismoarekin, bide horretatik enplegu berdea sortuz. 
 

Eremua: ETXEBIZITZA ETA KONTZILIAZIOA 
 

• 8. neurria. GAZ etxebizitza-orientabidea: alokairuko etxebizitzetan laguntza espezializatua 
emateko eta emantzipaziorako laguntzak emateko zerbitzua, gazteek beren udalerrietan jarrai 
dezaten errazteko. 

• 9. neurria. Landa-eremuko erantzukidetasuna: kontziliazio-zerbitzuak indartu daitezen 
sustatzea, amatasunak/aitatasunak gazteen emantzipazioa geldiaraz ez dezan. 
 

2. ARDATZA: BIZI (gazte aktiboak eta osasun integrala) 

Fokua: Bizi-kalitatea, identitatea eta gizarte-kohesioa. 

Eremua: KULTURA, EUSKARA ETA IDENTITATEA 

• 10. neurria. Añana Gaztea kultura-estrategia: eskualdeko hizkuntza- eta sormen-aktiboen 
balioa nabarmenduko duten kultura-politikak diseinatzea, tokiko artista gazteei lagunduz. 

• 11. neurria. Ekipamendu inklusiboen plana: gazteentzako espazioak irisgarritasun 
unibertsaleko irizpideen arabera ebaluatzea eta hobetzea, aisialdia pertsona guztientzat izango 
dela ziurtatzeko. 

• 12. neurria. kultura-agenda eta baterako sorkuntza gazteek eta gazteentzat diseinatutako 
kultura-programazio baterako hedapen-tresna digitalak ezartzea, eta bide batez kide izatearen 
harrotasuna sustatzea. 

• 13. neurria. euskararen normalizazioa aisialdian: euskara kirolean, teknologian eta aisialdian 
(ekitaldiak, sare sozialak, etab.) ohiko harreman-hizkuntza bihurtzeko ekintzak. 

• 14. neurria. Añana, espazio segurua (LGTBI+ eta berdintasuna): «puntu moreen» eta 
«askotariko espazioen» sare bat ezartzea eskualdeko lokal publikoetan eta ekitaldietan, eta lokal 
horietan arreta ematen duten langileei prestakuntza espezifikoa ematea sexu-aniztasunaren eta 
eraso sexisten prebentzioaren arloan. 

• 15. neurria. Digitalizazioa eta euskarazko edukiak sortzea: gazteek beren eduki digitalak 
(TikTok, Reels, Gaming) euskara hutsean sor ditzaten trebakuntza teknikoa sustatzea, eta Añana 
kultura digital gazte euskaldunaren erreferente bihurtzea. 
 

Eremua: OSASUNA, ONGIZATEA ETA ANIZTASUNA 

• 16. neurria. Osasun mentala eta ongizate emozionala: nerabeen kudeaketa emozionalerako 
laguntza eta tresnak, arreta berezia jarrita landa-inguruneetako bakardadean eta antsietatean. 

• 17. neurria. Prebentzio komunitarioa: substantzien kontsumoari eta bestelako adikzio-
jokabideei lotutako arriskuei buruzko informazio- eta murrizketa-programak. 

• 18. neurria. Sexu-osasuna eta LGTBI+ berdintasuna: harreman osasuntsuei eta sexu-
aniztasunarekiko errespetuari buruzko prestakuntza, LGTBIfobiari aurre eginez eta eskualdeko 
kolektiboaren ikusgarritasuna eta segurtasuna bermatuz. 

• 19. neurria. Kirol egokitua eta inklusiboa: kirol-jarduera osasungarria sustatzea, eta 
desgaitasuna duten pertsonen irispidea ziurtatzea eta genero-berdintasuna bultzatzea, kirolean. 
 

3. ARDATZA: PARTE HARTU (konpromisoa eta gobernantza) 

Fokua: Gazteen lidergoa eta komunikatzeko modu berriak. 

Eremua: PARTE HARTZEA ETA ERAGINA 

• 20. neurria. Añanako Kuadrillako gazteriaren App-a: benetako partaidetza-eredu bat ezartzea, 
gazteei kontsulta egiteko Añanako Kuadrillako gazteriari buruzko erabaki estrategikoetan. 

• 21. neurria. GAZ Añana bulegoa eta entzute aktiboa: bulego fisikoa eta kanal digitalak 
(RRSS/WhatsApp) ezartzea, bizi-ibilbideetan laguntza proaktiboa emateko. 

• 22. neurria. Transmedia komunikazio-estrategia (Gaztea podcasta): Añanako gazteak 
konektatzeko audio- eta bideo-formatua erabiliko duten kanal berriak definitzea, haien 
proiektuak eta beharrak ikusarazteko. 

• 23. neurria. Boluntariotza eta gizarte-ekintza: borondatezko konpromisoari eta belaunaldien 
arteko elkartasun-balioei laguntzea eta gazteek gizarte-eragile gisa duten zeregina indartzea. 

• 24. neurria. Gaztelekuen sarea sortzea eta dinamizatzea...: etengabeko dinamizazioko 
programaziora, zentroak eraikinak ez ezik, elkargune aktibo ere izan daitezen. 

• 25. neurria. Añanaren enbaxadoreak (turismoa eta sareak): prestakuntza-programa, 
eskualdeko gazteek beren lurraldeko "influencer" edo enbaxadore turistiko gisa jardun dezaten, 
Gaztea podcasta eta sare sozialak erabiliz tokiko ondarea gazteen ikuspegitik sustatzeko. 

 

• 26. neurria. Konektagarritasuna: eskatu ahalako garraio-sistema bat ezartzea (ekitaldien 
araberako autobus-/mikrobus-zerbitzua kontratatzea), udalerrietako gazteei "Añana Gaztea" 
programaziora bertaratzen laguntzeko. Jarduera espezifikoak (kulturalak, prestakuntzakoak edo 
aisialdi hezitzaileak) gauzatzearekin lotutako zerbitzua denez, lurralde-kohesioa bermatzen da, 
foru-garraioaren linea erregularretan eraginik izan gabe.

III. HITZARMEN HONI APLIKATZEKOAK DIREN DEFINIZIOAK ETA KONTZEPTUAK: 
 

 

⎯ Informazioa: profesional batek gazte bati ematen dion prestazioa da, jakin dezan emantzipazioaren 
bidean zer aukera dituen eta aurreikusita duen ibilbidean aurrera egiteko zer baliabide edo laguntza 
dituen eskura. 
 

⎯ Orientabidea: profesional batek gazte bati ematen dion prestazioa da; emantzipaziora eta 
mugikortasunera bideratutako bizi-ibilbideak diseinatzen eta kontrastatzen laguntzea, entzute 
aktiboaren eta izatea gustatuko litzaiokeen agertokien diseinuaren bidez, eta kasu bakoitzean horiek 
lortzeko ekintza-ikastaro bideragarriak identifikatzen lagunduta. 

 
Gazteak helduarorako trantsizioan laguntza izatea da kontua, emantzipazio-ibilbide bat planifikatu 
ahal izateko eta, hala badagokio, bere nahien, eskura dituen baliabideen, aurretiazko ibilbidearen eta 
dituen aukeren arabera egokitutako mugikortasuna planifikatzeko. Horretarako, mugikortasun-
proiektuak dituzten pertsonei laguntzeko gaitasun espezifikoak izango dituzte taldekide batzuek. 

 

⎯ Bitartekotza: profesional batek gazte bati ematen dion prestazioa da; aurreikusitako ibilbidea 
garatzeko dauden baliabide edo laguntzak konektatzen laguntzen dio. 

 
Laguntza hori beti gaztearen autonomia eta gaitasunen garapena maximizatzeko printzipioa eta 
helburua kontuan hartuta emango da. Horrenbestez, sekula ez da ordeztuko gazteak bere kabuz egin 
dezakeena edo egin behar duena. Horrela, adibidez, zerbitzu honen barruan ez da sartzen gazteak 
bere izenean egin behar dituen izapideak egitea, baina bai sar daiteke baliabideetara deribatzeko edo 
sartzeko baldintzak eta prozedurak ulertzen laguntzea, kasuan kasuko administrazio-prozedura 
oztopatu gabe. Ez da leihatila bakar bat, ezta administrazioarekin komunikatzeko kanal bat ere. 
 

⎯ Aholkularitza: profesional batek gazte bati ematen dion prestazioa da; gazteek egindako kontsulta 
espezifikoei erantzutea, zeinak eskatzen baitu alor jakin batean ezagutzak eta konpetentziak 
edukitzea, baita zenbaitetan espezializatutako beste profesional bati laguntza eskatzea edo 
informazioa harekin kontrastatzea ere. Emantzipazioarekin eta mugikortasunarekin lotutako 
aholkularitza juridikoa ere eskainiko du zerbitzuak. Aholkularitza horretan ez da sartzen legezko 
prozesuetan edo prozeduretan laguntzea. Idatziz egindako kontsultei erantzutea bakarrik sartzen da. 
 

⎯ Laguntza: profesional batek gazte bati emandako prestazioa da; hain zuzen ere, etengabe eta 
proaktiboki lehen aipatutako prestazioen sorta eskaintzea, eta haren ibilbideei jarraipen proaktiboa 
egitea. 

